
Blinda eða sjónskerðing

Blindrafélagið, samtök blindra og sjónskertra á Íslandi, eru landssamtök þeirra sem eru blindir eða alvarlega sjónskertir. Hlutverk félagsins er m.a. að berjast fyrir því að blindir og sjónskertir einstaklingar njóti fullra réttinda í samfélaginu og að þeim sé gert kleift að nýta hæfileika sína. Blindrafélagið stendur jafnframt fyrir öflugu félagsstarfi. Félagsstarfið er mikilvægt fyrir þann stóra hluta félagsmanna sem er komin á efri ár og er það skipulagt með þarfir þess hóps í huga.

Nú er það svo, þvert á hugmyndir margra þegar horft er til hópsins blindir og sjónskertir, eru sjónskertir þá mun fleiri en blindir. Yfir 90% af  þeim 1400 sem eru blindra eða sjónskertra eru sjónskertir.  Margir þeirra, sem hafa gengið í gegnum það að tapa það mikilli sjón, hafa orðið varir við hversu mikil vanþekking virðist vera ríkjandi í samfélaginu gagnvart sjónskerðingu. Stór hluti almennings virðist líta svo á að annaðhvort sé viðkomandi sjáandi eða blindur. Það sé ekkert þar á milli. Lítil þekking virðist vera á mismunandi birtingarmyndum sjónskerðingar, sem oft veldur því að einstaklingar, sem þannig er komið fyrir, lenda í að aðstæður þeirra eru misskildar. Sjónskerpan er það sem flestum dettur í hug þegar sjón er nefnd enda veigamikill hluti sjónarinnar. En sjón er meira en það. Hliðarsjón er ekki síður mikilvæg. Hún gerir mönnum kleift að rata um og skynja hreyfingar útundan sér. Þá má nefna ljósnæmi og rökkuraðlögun. Náttblinda er vel þekkt einkenni vissra augnsjúkdóma og getur háð mönnum verulega og að lokum er það svo litarskynjunin.

Einstaklingar sem eru með vissa augnsjúkdóma geta við ákveðnar aðstæður hegðað sér eins og fullsjáandi einstaklingar og orðið svo nánast bjargarlausir við aðrar aðstæður. Þannig getur einstaklingur sem hefur mjög takmarkað sjónsvið, 10° eða minna, haft góða skerpu í þessum 10° og því verið fær um að lesa. Viðkomandi einstaklingur getur hinsvegar lent í vandræðum með að rata eða athafna sig, sérstaklega í þrengslum og oft verið klaufalegur í hegðun. Einstaklingar sem tapa miðjusjón en halda hliðarsjón geta átt auðvelt með að ferðast um, en geta svo lent í vandræðum með að þekkja fólk og geta virst á stundum aldrei horfa framan í þann sem verið er að tala við. 

Þörf er á að koma á framfæri aukinni fræðslu um þessi mál og það er mikilvægt fyrir almenning að átta sig á að birtingamyndir alvarlegrar sjónskerðingar geta verið margar. Það er ekki ástæða til að halda að einstaklingur sem gengur með hvítan staf, sest svo niður og fer að lesa dagblað sé að villa á sér heimildir.

Þjónustu og þekkingarmiðstöð fyrir blinda og sjónskerta

Formleg og skipulögð menntun sem sniðin var að þörfum blindra og sjónskertra einstaklinga hófst á Íslandi 100 til 150 árum síðar en í nágrannalöndum okkar. Á nýju ári er áformað að Þjónustu og þekkingarmiðstöð fyrir blinda og sjónskerta einstaklinga taki til starfa. Stofnunin mun verða starfrækt af ríkinu og er ætlað að veita þjónustu á sviði hæfingar og endurhæfingar. Einnig mun hún þjóna hlutverki þekkingarmiðstöðvar sem aflar og miðlar þekkingu á aðstæðum blindra og sjónskertra í því skyni að bæta þjónustuna og stuðla að framförum. Stofnunin sem verður undir félags og tryggingarmálaráðuneyti, mun leysa af hólmi Sjónstöð Íslands, sem hefur verið starfrækt frá árinu 1987. Markmið stofnunarinnar er að auka möguleika þeirra sem eru blindir, alvarlega sjónskertir eða daufblindir til virkni og þátttöku á öllum sviðum samfélagsins til jafns við aðra. 

Blindrafélagið væntir mikils af starfsemi þessara nýju stofnunnar og vonast til að tilkoma hennar muni með tímanum færa þjónustu við blinda og sjónskerta einstaklinga nær því sem þekkist í nágrannalöndum okkar, en þar vantar töluvert upp á eins og skýrslur fræðimanna hafa leitt í ljós.

Leiðsöguhundar 
fyrir blinda og sjónskerta

Blindrafélagið og Heilbrigðisráðuneytið gerðu árið 2007 með sér samning um að kaupa til landsins fimm leiðsöguhunda fyrir blinda og sjónskerta einstaklinga. Verkefnið var stutt myndarlega af Lions-hreyfingunni á Íslandi, en ágóði sölu Rauðu fjaðrarinnar sl. vor, samtals um 12,9 milljónir króna, rann til verkefnisins. Nú þegar eru fjórir hundar komnir til landsins og hafa tekið til starfa með notendum sínum. Kostnaður við hvern hund nemur á bilinu 5 - 6 milljónir króna. Þessi kostnaður liggur m.a. í mjög sérhæfðri þjálfun og miklum afföllum í ræktunarstarfi, en eingöngu 40% þeirra hunda sem eru ræktaðir sem leiðsöguhundar, uppfylla þau ströngu skilyrði sem til þeirra eru gerðar.  Ef þessi kostnaður er settur í samhengi við starfstíma hundanna sem er á bilinu 8 - 10 ár, þá er þetta kostnaður upp á um 1.500 - 2.000 kr. Það er ígildi eins leigubíls á dag. Mikilvægt er að koma þeim málum sem snúa að leiðsöguhundum í fast form þannig að leiðsöguhundar geti orðið sjálfsögð hjálpartæki fyrir þá blindu og sjónskertu einstaklinga sem kjósa að nota þá. Blindrafélagið hefur þegar mótað tillögur um hvernig svo megi verða.

Talþjónar (talgervlar)

Blindrafélagið hefur nú hafið vinnu við að skoða hvað gera þurfi til að talþjónninn Ragga geti betur þjónað því hlutverki að vera alvöru talþjónn sem nýtist blindum, sjónskertum og öðrum sem reiða sig á talþjóna til lestrar. Mjög mikilvægt er að til sé góður talþjónn á íslensku, það áheyrilegur að hægt sé að hlusta á hann yfir lengri tíma. Vonandi leiðir þessi vinna til þess að það takist að ryðja úr vegi þeim hindrunumn sem staðið hafa í vegi fyrir því að til verði nútímalegur íslenskur talþjónn. 

Fleiri mál eru vissulega til meðferðar hjá félaginu, en ekki gefst tækifæri til að gera grein fyrir þeim hér.

Góðar stundir.

Kristinn Halldór Einarsson
formaður Blindrafélagsins

Augu eins og brothætt egg

Blindrasýn kom að máli við Jóhannes Kára Kristinsson augnlækni í augnlæknastöðinni Sjónlagi og vildi forvitnast um sjúkdóminn keiluglæru, sem er ein af algengustu orsökum hornhimnuskipta. Jóhannes var fyrst spurður að því af hverju sjúkdómur héti þessu sérkennilega nafni. „Jú, glæra er annað orð yfir hornhimnu og í sjúkdómnum keiluglæru breytist lögun hornhimnu á þann hátt að í stað þess að vera hvelfd, eins og hvolfþakið á Perlunni í Öskjuhlíðinni, verður hún keilu- eða strýtulaga. Ástæðan fyrir þessu er sú að hornhimnan er veikluð og heldur ekki formi sínu á eðlilegan máta auk þess sem hún þynnist hægt og bítandi. Hún sígur jafnframt niður á við vegna þyngdaraflsins og verður keilulaga. Þetta veldur aukinni nærsýni, sjónskekkju og versnandi sjón sem erfitt er að bæta með gleraugum eða hefðbundnum snertilinsum.“

Hvað veldur því að þetta gerist?

„Um tíu einstaklingar af hundraði eiga skyldmenni með sjúkdóminn, en stundum er keiluglæra tengd öðrum sjúkdómum, eins og ofnæmi í augum auk meðfæddra litningagallasjúkdóma eins og Marfan sjúkdómi, Ehlers-Danlos sjúkdómi og heilkenni Downs. Oft er þetta á báðum augum, en mjög algengt er að annað augað sé mun verra en hitt. Sjúkdómurinn byrjar oftast á unglingsárum og sumir sjúklinganna eiga vanda til að nudda augun.“

Er þá óhollt að nudda augun?

„Sjálfsagt er aldrei mjög hollt að nudda augun en svo virðist sem hornhimna sumra sé sérstaklega viðkvæm fyrir öllu áreiti og virðist þá vera sem augnnudd geti valdið því að sjúkdómsferli sem þetta fer af stað. Þetta er talið meðal annars vera ástæða þess að þeir sem eru með ofnæmi í augum og nudda þau vegna kláðatilfinningar eru útsettari fyrir því að fá keiluglæru en annað fólk.“ 

Hvað gerist í hornhimnunni?

„Í smásjá sést að hornhimnan verður miklu þynnri en gengur og gerist og í langt gengnum tilfellum verður hún skænisþunn. Fyrir er hornhimnan aðeins hálfur millimetri á þykkt en í sumum tilvikum verður hún svo þunn að minnsta högg gæti rofið gat á augað. Því þurfa þeir sem eru með langt genginn sjúkdóm að nota öryggisgleraugu ef hætta er á pústrum eða aðskotahlutum í augu. Í langt gengnum sjúkdómi gerist það einstöku sinnum að mikilvægt lag innan hornhimnunnar rofnar. Þetta lag hindrar augnvökvann í að komast inn í hornhimnuna og við þetta bólgnar hornhimnan út af vökva, sem getur orðið mjög sársaukafullt. Eftir þetta myndast hvítt ör í miðju hornhimnunnar og sjón verður enn verri.“

Er vitað hvað gerist inni í hornhimnunni?

„Ýmsir vísindamenn hafa fundið óeðlileg efnasambönd og frumur inni í hornhimnunni sem leitt hefur til þess að margar kenningar um þróun sjúkdómsins hafa komið fram. Sumir telja að ensím kunni að gegna lykilhlutverki við að eyða bandvefnum í hornhimnunni, eins og gerist í meltingunni. Þetta er athyglisverð kenning og skýrir meðal annars af hverju hornhimnan þynnist og veikist sem raun ber vitni. Í raun er þó lítið vitað um hvað veldur því að hornhimnan fer að síga á þennan hátt.“

Hvað vekur grunsemdir um að einstaklingur getur verið með keiluglæru?

„Eins og kom fram hér áður, þá er upphaf sjúkdómsins oft á unglingsárum, með hratt vaxandi nærsýni og sjónskekkju. Nærsýni er auðvitað algeng á þessum árum en sjónskekkjan vex oft jafnhratt og jafnvel hraðar, sem er óvenjulegt. Þessir unglingar eiga oft erfitt með að nota snertilinsur þar sem hornhimnurnar verða keilulagaðar en stundum greinist sjúkdómurinn þegar verið er að máta hornhimnulinsur hjá augnlæknum eða optíkerum.“

Er mikilvægt að greina sjúkdóminn snemma?

„Já, það er mjög mikilvægt. Við vitum meira um sjúkdóminn nú en bara fyrir 10 árum síðan. Við getum greint hann miklu fyrr með nútímatækni og þar með meðhöndlað hann. Tækin sem við eigum nú sýna glögglega óreglulega lögun hornhimnunnar og því má segja að hægt sé að greina sjúkdóminn á augabragði, mjög snemma á sjúkdómsferlinum, jafnvel áður en hann verður að raunverulegum sjúkdómi. Það er athyglisvert að við í Sjónlagi höfum uppgötvað fjöldann allan af sjúklingum með keiluglæru eða forstig sjúkdómsins þegar fólk hefur komið í forskoðun fyrir laseraðgerð á augum. Ef viðkomandi greinist með forstig sjúkdómsins má alls ekki framkvæma aðgerðina en mikilvægt er að fylgjast með einstaklingnum í kjölfarið, að minnsta kosti á nokkurra ára fresti.“

Hvaða tæki eru notuð til að greina sjúkdóminn?

„Lengi vel voru fá tæki sem gátu greint sjúkdóminn svo vel var, þar sem um er að ræða stærðir sem skipta míkrómetrum. Því var ekki hægt að greina sjúkdóminn með vissu fyrr en hann var kominn á mjög alvarlegt stig og oft of seint að meðhöndla hann nema með því að skipta um hornhimnu. Á 10. áratug síðustu aldar kom fram tæki sem útbýr einskonar landakort af hornhimnunni og sjást þá mjög vel allar breytingar á eðlilegri lögun hornhimnunnar. Þetta er líka hægt að nota til að skoða breytingar á keiluglæru yfir tímabil, þ.e. hvort sjúkdómurinn er að sækja í sig veðrið eða hvort sjúkdómsgangurinn hefur stöðvast. Við í Sjónlagi eigum nú tvö tæki til að meta þetta og greinir annað þeirra líkur á sjúkdómnum í prósentum með mjög flóknum reikningsaðgerðum. Annað mikilvægt tæki við greiningu keiluglæru er hornhimnuþykktarmælir, en þetta tæki er orðið mjög útbreitt og eiga flestir augnlæknar slík tæki. Með því má greina hvort hornhimna hafi þynnst, en hún gerir það nánast alltaf í keiluglæru.“ 

Hvaða meðferð er til við keiluglæru?

„Meðferðarmöguleikarnir hafa aukist mjög mikið, sérstaklega á undanförnum tveimur áratugum. Sjaldgæft er að fólk verði lögblint með þennan sjúkdóm, en þó er það til, og ekki óalgengt að besta mögulega sjón fari niður fyrir 50%. Aukin nærsýni á öðru auganu og hratt vaxandi sjónskekkja getur valdið því að fólk sér tvöfalt og fær höfuðverki. Þetta getur því haft mikil áhrif á athafnir daglegs lífs. Ef fólk kemur til okkar með keiluglæru byrjum við oftast á því að fræða það um eðli sjúkdómsins og kynna gullnu regluna: Aldrei að nudda augun! Það er aldrei hollt að nudda augu, en sérstaklega ber að brýna það fyrir fólki með keiluglæru að nudda aldrei á sér augun þar sem það virðist hraða sjúkdómsgangi og getur haft alvarlegar afleiðingar. Það er því mjög mikilvægt að meðhöndla allt sem getur aukið kláða og ertingu í augum eins og ofnæmi í augum og augnþurrk. Fyrsta meðferð okkar við keiluglæru er oftast sú að láta sjúkling máta harðar snertilinsur. Notkun harðra snertilinsa hér á landi er fremur sjaldgæf miðað við mjúkar snertilinsur en harðar snertilinsur geta í þessu tilviki oft bætt verulega sjón sjúklinga með keiluglæru sem mjúkar snertilinsur eða gleraugu geta ekki gert. Harða linsan er í raun fullkomin hvelfing sem leggst yfir hornhimnuna og myndar nýtt yfirborð á hornhimnunni. Því hefur jafnframt verið haldið fram að harðar linsur taki þátt í að hindra framgang sjúkdómsins. Þetta er sérstaklega mikilvægt og ýmsar rannsóknir benda til þess að margt geti verið til í þessum fullyrðingum. Því er mjög mikilvægt að fá sjúklinga sem fyrst í meðhöndlun með hörðum snertilinsum til að hægja sem fyrst á framgangi keiluglæru og bæta sjón eins og kostur er. Sem betur fer fær fólk þessar snertilinsur greiddar niður af hinu opinbera þar sem þær skoðast sem hjálpartæki.“

Í hvaða tilvikum duga harðar snertilinsur ekki til?

„Það myndi vera í þeim tilvikum þar sem keilan er orðin svo kröpp eða aflögunin svo mikil að snertilinsan tollir ekki ofan á hornhimnunni. Til eru sérhannaðar snertilinsur fyrir keiluglæru sem eru afar dýrar en sumar þeirra duga ágætlega til að bæta sjónina. Flestar þeirra eru hálfgerðar blöndur af hörðum linsum og mjúkum, með hörðum kjarna og mjúku pilsi. Stundum er það þó svo að ekki reynist möguleiki á því að nota linsur. Í sumum tilvikum er komið ör í miðja hornhimnuna og nokkrir sjúklingar eru með ofnæmissjúkdóm í augum eða augnþurrk og geta því ekki notað linsur. Því þarf í sumum tilvikum að skipta um hornhimnu.“

Hvernig fara hornhimnuskipti fram?

„Hornhimnuskipti hafa verið framkvæmd við keiluglæru í nokkra áratugi með góðum árangri. Enn og aftur hafa framfarir verið töluverðar í augnlæknisfræði á þessu sviði. Auðvitað eru hornhimnuskipti ekki framkvæmd nema að allir aðrir möguleikar til meðferðar hafi verið kannaðir. Aðgerðin er orðin minna inngrip en áður og á allra síðustu árum hefur framþróunin orðið mjög hröð við að gera aðgerðina einfaldari og árangursríkari. Í aðgerðinni er tekinn hluti úr hornhimnu og grædd í hornhimna úr látnum einstaklingi. Hornhimnuskipti voru fyrstu líffæraflutningarnir sem framkvæmdir voru og þeir árangursríkustu þar sem fremur litlar líkur eru á höfnun. Verið er að þróa nýjar aðferðir við hornhimnuskipti þar sem tekin er hlutaþykkt af hornhimnunni og einnig er verið að vinna að því að útbúa sérstaka hornhimnu úr gerviefnum og lofa þær rannsóknir mjög góðu.“

Er eitthvað annað í sjónfæri í meðferð við keiluglæru?

„Já, þekking okkar á þessum sjúkdómi eykst með hverju árinu. Á síðasta ári var ég á ráðstefnu í Zurich í Sviss, þar sem fjallað var um nýstárlega meðferð við vaxandi keiluglæru. Freistað er þess að styrkja veiklaða hornhimnu með því að gefa sérútbúna augndropa með riboflavin, sem við þekkjum betur sem B2 vítamín, og lýsa útfjólubláum geislum á augað í ákveðinn tíma. Rannsóknir hafa sýnt að þetta getur í vissum tilvikum stöðvað sjúkdóminn og jafnvel bætt sjón. Þetta er með því áhugaverðasta sem hefur komið fram í meðferð á þessum sjúkdómi og höfum við nú eignast tæki til þessarar meðhöndlunar.“

Jóhannes Kári bendir á mikilvægi þess að allir sem hafa verið greindir með keiluglæru eða telja sig geta verið með einkenni sem samrýmast þessum sjúkdómi þurfi að vera undir reglulegu eftirliti augnlæknis. Slíkt gæti hindrað frekara sjóntap og mögulegt væri að nýir meðferðarmöguleikar væru komnir fram sem hentuðu viðkomandi. Einnig væri sérstaklega mikilvægt fyrir þá sem greinst hefðu með keiluglæru að þeir notuðu öryggisgleraugu við alla vinnu þar sem minnsta hætta væri á því að fá eitthvað í augað. 

„Augun eru afar viðkvæm fyrir, en keiluglæru-augu eru eins og brothætt egg“, sagði Jóhannes Kári að lokum.
Blint kaffihús 

Í sumar stóðu Ung-blind, sem er ungmennadeild Blindrafélagsins, Reykjavíkurborg, Hafnafjarðarbær, Grindavíkurbær, Blindrafélagið og Orkan bensín sameiginlega að blindu Kaffihúsi. Sumarverkefnið stóð í átta vikur og voru fimm þátttakendur frá Ung-blind ásamt tveimur leiðbeinendum frá Hinu húsinu. 

Markmið verkefnisins var annars vegar að gefa sjáandi fólki kost á því að upplifa hvernig það væri að vera blindur eða sjónskertur og hins vegar að meðlimir Ung-blind ykju færni sína á ýmsum sviðum svo sem í eldamennsku, þrifum og samskiptum. Kaffihúsið var kynnt með ýmsum hætti, svo sem með  útvarpsauglýsingum, umfjöllun í fjölmiðlum og auglýsingum sem voru hengdar upp víða um bæinn. Starfsmenn Blinda kaffihússins mættu til starfa í lok maí og byrjuðu að undirbúa kaffihúsið. Undirbúningstíminn var rúmar tvær vikur, þá var m.a. verið að skipuleggja borðauppröðun, setja myrkvunartjöld og panta vörur. Síðan var matseðill kaffihússins skipulagður og tilboða var leitað. Kaffihúsið var opnað á sjálfan þjóðhátíðardaginn 17. júní.

Það má segja að það hafi gengið á ýmsu fyrstu daga kaffihússins. Starfsmenn voru að læra á kerfið, skipta á milli sín verkefnum og slípast saman. Kaffihúsið var opið alla virka daga frá ellefu á morgnana til þrjú síðdegis og laugardaga frá tólf á hádegi til fjögur síðdegis. Aðaláherslan var því á hádegismatinn. Alltaf var boðið upp á heitan mat í hádeginu sem starfsmennirnir elduðu sjálfir. Einnig var boðið upp á kaffibrauð sem var bæði keypt utan úr bæ eða bakað á staðnum. Þegar kaffihúsið hafði verið starfrækt í nokkra daga má segja að starfsmennirnir hafi verið komnir hver með sitt hlutverk á kaffihúsinu. Blinda starfsfólkið sá um að þjóna gestum en sjónskerta starfsfólkið og leiðbeinendur Hins hússins voru í eldhúsinu að matreiða, setja á diska og hella í glös.

Verkefnið blint kaffihús gekk vonum framar. Starfsmennirnir sýndu verkefninu mikinn áhuga, sem þeir sýndu með því að vinna vel og mæta vel. Auk þess að læra um framreiðslu matar og afgreiðslu lærðu þau mikið um rekstur fyrirtækja, svo sem gerð reikninga og fjármál. Þó að þrifin á kaffihúsinu hafi ekki verið í uppáhaldi hjá starfsmönnunum þá lærðu þeir ýmislegt varðandi þrif í sumar sem mun örugglega nýtast þeim í framtíðinni. Það voru tveir umferliskennarar frá Sjónstöð Íslands sem sáu um að  kenna starfsmönnunum almenn þrif og eldhússtörf.

Síðasta opnunardag kaffihússins má segja að kaffihúsinu hafi verið breytt í fínasta veitingarhús. Þá var boðið upp á þriggja rétta málsverð, sem samanstóð af sveppasúpu í forrétt, einiberjakrydduðu lambalæri í aðalrétt og heitri súkkulaðiköku og  ís í eftirrétt. Starfsmennirnir klæddu sig upp og þjónarnir og kokkarnir mættu í viðeigandi klæðnaði. Þessi stóri dagur heppnaðist mjög vel og má segja að hann hafi verið besti dagur sumarsins á kaffihúsinu. Voru menn þreyttir og jafnframt ánægðir þegar síðasti viðskiptavinur kaffihússins var afgreiddur. Strax morguninn eftir mættu menn til að vinna við frágang kaffihússins. 

Það er ungu fólki, hvort sem það er fatlað eða ófatlað, mikilvægt að taka þátt í atvinnulífinu. Þátttaka ungmennanna sem tóku þátt í sumarverkefni Ung-blind, Blint kaffihús, á vonandi eftir að vera þeim gott veganesti út í lífið. Ungmennadeild blindrafélagsins vill nota tækifærið og þakka öllum þeim fjölmörgu gestum sem sóttu kaffihúsið heim í sumar.
BO
Starfsmenn blinda kaffihússins; Efri röð: Guðfinnur Karlsson, Bergvin Oddsson, Eyþór Þrastarson og Þórður Einarsson. Neðri röð: Björn Alfreðsson og Dagný Kristjánsdóttir.

Í borg óttans

Þegar maður missir sjónina breytist ýmislegt í lífi manns og kannski sérstaklega þegar ungt fólk á í hlut. Ég ætla að deila með ykkur lífsreynslu minni. Ég missti sjónina fyrir sjö árum, þá 15 ára gamall.

Það var alveg nóg að vera unglingur og hugsa um allt það sem unglingar hugsa; framtíðina, bílprófið, stelpur, réttlætið og ranglætið í heiminum og allt það sem mann langar til að breyta á einni nóttu. En einn góðan sumardag fer sjónin. Hvað þá? Maður getur ekki lesið, séð sætu stelpurnar í skólanum, né neitt annað í heiminum. Og þá vakna vangaveltur um hvort maður muni nokkurn tíma geta lært, keppt í íþróttum, eignast fjölskyldu og þar fram eftir götunum. Hugsa sér að geta ekki lengur horft á sig í spegli, talið unglingabólurnar - þurfa að þreifa á andlitinu til þess að finna þær. 

Hvað með vinina? Skyldu þeir vilja eiga blindan vin? Já, skyldu þeir vilja eiga blindan vin? Það er ekki gott að segja. Maður vill auðvitað ekki vera öðruvísi því þegar maður er unglingur keppist maður við að vera eins og allir hinir, falla inn í hópinn og vera hrókur alls fagnaðar. En þegar upp er staðið er það kannski bara sýndarmennska að vera hrókur alls fagnaðar og láta á sér bera. Já þetta er erfitt. Stundum er maður of gamall fyrir ærslagang og stundum of ungur til þess að fá að skemmta sér. En vinirnir þeir eru nú það mikilvægasta sem maður á þegar maður er unglingur. Vinir mínir voru kannski, þrátt fyrir allt, ekki vinir því margir af þeim hurfu. Af hverju? Var ég ljótur eða var ég óspennandi, blindur og þurfti aðstoð? Eða var bara erfitt fyrir þá að brjóta ísinn? Vissu þeir ekki hvað þeir áttu að gera eða segja? Ég veit það ekki. Ég hef spurt mig þessara spurninga oft, en mun örugglega aldrei fá nein svör.

Mátti ekki meiða mig

En mamma, hvað átti hún að gera við litla blinda unglinginn sinn? Hjálpa honum að fara í sturtu, skera ostinn og opna svalafernuna? Nei og aftur nei! „MAMMA, ég get þetta alveg sjálfur, þótt ég sé nokkrum sekúndum lengur að því en áður.“ 

Já ég þurfti oft að segja þetta við móður mína. Auðvitað var þetta allt gert af góðmennsku, en ég vildi ekki láta pakka mér inn í bómull. Ég mátti ekki meiða mig, ganga á veggi og þess háttar. En það er nú bara þannig að allir eiga að ganga á veggi í lífinu. Þannig lærir maður af reynslunni og verður um leið sterkari einstaklingur, einstaklingur sem er betur í stakk búinn til þess að takast á við heiminn þegar fullorðinsárin taka við. Ekki draga fram bómullarstaflann þótt einhver sem er þér nákominn missi sjónina að hluta eða alveg. Með því gerir þú lítið úr viðkomandi. Talaðu við hann eins og þú gerðir áður en sjónin hvarf. Leyfðu honum að gera mistök, því að hann gerði líka mistök áður en sjónin hvarf eða dofnaði.

Viðbrögð við sjónmissi eru eins mismunandi og einstaklingarnir eru margir. Ef missirinn er skyndilegur upplifa flestir áfall, mismikið þó.

Flestir þurfa stuðning og handleiðslu til að byrja með, en eftir að menn hafa jafnað sig er brýnt að þeir fái að halda sjálfstæði sínu og reisn þó að til þess beiti þeir öðrum aðferðum en þeir gerðu áður.

Samhugurinn var mikill

Að búa í litlu samfélagi eins og ég gerði, í Vestmannaeyjum, þegar maður missir sjónina hefur bæði kosti og galla. Samhugurinn var mikill hjá bæjarbúum, en um leið var oft þreytandi að heyra mikið talað um sjálfan sig þegar maður fór niður í bæ. Það gat oft verið leiðinlegt að skreppa útí búð með mömmu. Þá var umsvifalaust komið og talað við hana og umræðuefnið var auðvitað það sama. 

„Hvernig er sjónin hjá honum í dag?“ 

Spurningunum var alltaf beint til mömmu, talað um mig eins og ég væri ekki á staðnum.

Ég var heppinn að fá að flytja að heiman 16 ára gamall frá foreldrunum í Vestmannaeyjum og fara til Reykjavíkur. Búa þar einn og þurfa að standa á mínum eigin fótum. Sumir misstu andlitið þegar þeir heyrðu að ég ætlaði að flytja einn til Reykjavíkur, blindur og svona ungur. Foreldrar mínir fengu ófáar ræðurnar úti á götu. Ætluðu þau að senda blinda soninn upp á land og í borg óttans, eins og sumir kölluðu Reykjavík?

Það var vissulega spennandi að búa einn, alltaf hægt að halda partý og engin mamma að segja manni að taka fötin upp af gólfinu eða taka til. Það er óhollt fyrir alla að ofvernda fötluð börn og ungmenni. Við þurfum að læra að spjara okkur og það gerum við best með því að fá að prófa, fá að gera mistökin og læra af þeim. Vissulega gerði maður ekki allt rétt, en í dag er öll reynslan bæði góð og slæm í reynslubankanum og hana mun ég nýta mér í framtíðinni. 

En hvað með skólann þegar sjónin hverfur skyndilega, hvernig verður það að þurfa að beita öðrum aðferðum við námið? Nota þennan helvítis talgervil í tölvunni og þurfa að hlusta á bækur í stað þess að lesa þær sjálfur.

Já ég bölvaði þessum blessaða talgervli í sand og ösku á þeim tíma þegar ég var að byrja að læra að nota hann.

Svo er það þessi endalausi feluleikur. Það tók mig níu mánuði að byrja að nota hvíta stafinn. Ég held að það hafi verið vegna þess að ég átti heima í litlu samfélagi, var oft í umræðu fólks, var stimplaður og það var bara nóg. Að vera með stafinn ofan á allt saman var einfaldlega of mikill stimpill. Seinna lærði ég að það er auðvitað miklu betra að nota stafinn. Hugsið ykkur að fela sína fötlun. Það er aldrei neinum til góðs. Maður á að líta stoltur á sjálfan sig, sætta sig við orðinn hlut og muna að fötlunin er aðeins hluti af manni sjálfum, maður er ekki fötlunin.

Er það ekki bara sýndarmennska að vera alltaf hreint að reyna að falla inn í hópinn? Enginn er eins og annar, allir eru einstakir og hafa sín einkenni. 

Í dag er gaman að rifja upp og velta fyrir sér öllu því sem maður var að hugsa þegar maður missti sjónina. Í dag er ég í sambúð, er búinn að taka stúdentspróf úr menntaskóla í borg óttans og er mjög hamingjusamur maður og kvíði ekki framtíðinni.

Bergvin Oddsson

Bergvin Oddsson á góðum degi við Genfarvatn.

Kát systkini

Hjónin Erla Berglind Sigurðardóttir og Benedikt Benediktsson búa á Hvolsvelli og eiga þrjú börn á grunnskólaaldri. Tvö þeirra eru mikið sjónskert af meðfæddum orsökum, eru með svokallaða hrörnunarnærsýni ( Myopia Degenerativa). Þau eru með sjón innan lögblindumarka eða 6/60 þrátt fyrir bestu fáanlegu gleraugu. Talan 6/60 þýðir að sjónskertur einstaklingur sér í 6 metra fjarlægð það sem fullsjáandi sér í 60 metra fjarlægð.

Við eignumst okkar fyrsta barn, Unni Þöll árið 1996, hún dafnaði vel og var að öllu leyti fullkomin. Það var mikið áfall þegar í ljós kom, þegar hún var rúmlega eins árs, að eitthvað var athugavert við sjónina hennar. Við fórum með hana til augnlæknis sem ekki gat mælt sjónina hennar og vísaði henni til sérfræðings sem komst að þeirri niðurstöðu að Unnur Þöll væri með 24 í mínus. Meira en þetta fengum við ekki að vita þann daginn og það var hálf óþægilegt að fara heim með svona litlar útskýringar. Stuttu seinna fékk Unnur svo fyrstu gleraugun sín og var það mikill munur fyrir hana, maður sá það strax. Það verður þó að viðurkennast að okkur var hálf brugðið því þær gleraugnaumgjarðir sem voru í boði hjá Sjónstöð Íslands voru vægast sagt ljótar. Okkur fannst þetta næstum útlitslýti. Gleraugun voru gífurlega þykk og þar af leiðandi minnkuðu augun hennar voðalega mikið, þar fyrir utan var úrvalið af gleraugum ekkert. Hún fékk ljósblá og groddaleg gleraugu. Það hljómar kannski illa en okkur fannst eins og það væri hálfpartinn búið að skemma fallegu litlu stelpuna okkar. Hins vegar vorum við fljót að sætta okkur við þetta þar sem við sáum að henni leið greinilega betur með gleraugun, var öruggari og glaðari. 

Daníel fæðist svo árið 1998 og þegar hann var 10 mánaða kom í ljós að hann var með nákvæmlega sömu sjúkdómsgreiningu þrátt fyrir fullyrðingar lækna um að þetta væri alveg einstakt tilfelli hjá Unni og engin hætta að bróðir hennar yrði líka svona sjónskertur. Hann fékk strax sterk gleraugu sem að hann virtist samt ekki vilja nota fyrr en hann var eins árs. Daníel var strax kröftugur strákur og lét ekkert stoppa sig og þegar hann var farinn að ganga með gleraugun gekk honum vel að fara um.

Þriðja barnið, Benedikt Óskar, fæðist árið 2000 og getum við ekki lýst þeim létti þegar í ljós kom að ekkert var athugavert við sjónina hans. Hann kom okkur sífellt á óvart með það hvað hann sá mikið. Við gleymum því aldrei þegar hann benti á tunglið út um gluggann. Það var ekki fyrr en þá sem við uppgötvuðum að sennilega ættu nú öll börn að geta það. Við erum því að mörgu leyti fegin því að hafa átt þau tvö með sína sjónskerðingu fyrst, þar af leiðandi þekktum við ekkert annað, höfðum engin viðmið.

Áfall

Auðvitað var þetta áfall á sínum tíma og þegar við lítum til baka finnst okkur við hafa verið óttalegir krakkar sjálf. Þarna vorum við innan við 25 ára með þrjú börn innan við 5 ára þar af tvö svona mikið sjónskert. Því miður virtist ekkert vera hugsað um að styðja við foreldra á þessum tíma. Greiningunni var skellt framan í mann og svo vorum við bara send heim. Við hefðum gjarnan viljað fá einhverja ráðgjöf og stuðning. Vonandi er stutt betur við þá foreldra sem eiga blind og sjónskert börn í dag. 

Á þessum tíma bjuggum við á Selfossi en fluttum árið 2001 á Hvolsvöll, umhverfið á Hvolsvelli er verndað og okkur líður rosalega vel hér, við vorum strax óhrædd að leyfa krökkunum að vera úti og leika sér að vild. Þau hafa allt tíð gert allt sem þau treysta sér til að gera, hjólað, klifrað og ekki margt sem þau geta ekki. Að vísu hafa nokkrir ljósastaurar hér í þorpinu fengið að kenna á hjólunum þeirra en þau hafa sloppið með skrámur. Strax í upphafi var okkur gerð grein fyrir því að þar sem sjónhimnan er afar þunn gæti auðveldlega komið á hana gat við höfuðhögg. Fyrstu viðbrögð okkar var löngun til að pakka þeim inn í bómull og setja á þau hjálm. Fljótlega tókum við þó þá ákvörðun að við myndum ekki ala þau upp sem fatlaða einstaklinga. Börnin okkar yrðu að fá að upplifa það sama og önnur börn  og komast sjálf að því hvað þau geta og geta ekki. Þau hafa því prófað margt, hafa í gegnum tíðina æft fótbolta og ýmsar aðrar íþróttir og þau hafa t.d komist að því að þau verða seint afreksmenn í borðtennis en það má alltaf reyna. Auðvitað er sárt að horfa upp á það þegar þau uppgötva takmörk sín af biturri reynslu, þau eru ansi oft sár og svekkt þegar þau komast að því að þau geta ekki eitthvað vegna sjónskerðingarinnar. En þau hafa fengið að reka sig á sjálf og við höfum verið tilbúin að styðja þau þegar þörf er á. Þau hafa komist að því að áhugamál þeirra eru tónlist og leiklist, Daníel er að æfa á trommur og ætlar í leiklist í vetur og Unnur er að æfa söng og píanó. Þau eru sterk á þessu sviði og við höfum reynt að gera allt sem á okkar valdi er til að styðja þau.

 Daníel varð fyrir því að gat kom á sjónhimnu hans og þurfti hann að fara í aðgerð á auga í ágúst. Við það missti hann sjón á hægra auga en aðgerðin tókst hins vegar bærilega og vonumst við til að hann nái aftur sömu sjón og hann hafði. Það mun koma í ljós með tíð og tíma en það er lýsandi fyrir Daníel að hann lét þetta ekkert á sig fá og er enn sami orkuboltinn og hann var, jákvæður og hress. Þetta atvik varð til þess að við efuðumst um réttmæti þeirrar ákvörðunar okkar á sínum tíma að leyfa þeim að spreyta sig að vild en komumst þó að þeirri niðurstöðu að sú reynsla og lærdómur af því að fá að prófa hlutina sjálf og reka sig á verður ekki tekin af þeim.

Skólaganga þeirra gengur mjög vel. Skólastjórnendur hafa alltaf verið allir af vilja gerðir við að koma til móts við þarfir þeirra. Það hefur því miður ekki alltaf dugað til og kannski ekki náð alla leið inn í kennslustofurnar. Við þurfum alltaf að setja okkur í ákveðnar stellingar á haustin til þess að sjá til þess að þörfum þeirra sé sinnt. Alltaf þarf að minna á hlutina svo að þeir gleymist ekki, þar sem sjónskerðing er dulin fötlun og sést ekki utan á fólki, veldur það oft misskilningi, það vill hreinlega gleymast. Það tekur ansi mikla orku frá manni að vera alltaf með hnefann krepptan. En þetta er ekkert mál, það eru allir í kringum þau af vilja gerðir og við lítum svo á að við berum ábyrgð á menntun barnanna okkar í samvinnu við skólann, við erum öll í sama liðinu. 

Mikil þróun hefur verið á þjónustu við blinda og sjónskerta nemendur á Íslandi og fögnum við því. Sú kennsluráðgjöf sem er í boði fyrir skóla er börnunum okkar ómetanleg. Við sjáum miklar framfarir á þessu sviði og framtíðin í menntamálum blindra og sjónskertra virðist björt. 

Félagsleg einangrun

Erfiðast hefur okkur sennilega þótt sú félagslega einangrun sem börnin búa við og þar sem að mikill hluti samskipta fer fram með svipbrigðum og líkamstjáningu sjá þau ekki merkin sem þeim eru gefin af jafningjum. Þetta vill oft valda misskilningi í samskiptum. Það er ansi mikil afreksstefna í íþróttamenningunni hér í bæ og þar af leiðandi lítið pláss fyrir börn sem eru að reyna að taka þátt á sínum forsendum. Við vildum oft óska að þau væru betur stödd félagslega og okkur svíður það sárt þegar þeim er hafnað í félagahópnum. 

Oft þyrmir yfir mann og við verðum lúin, en við lítum á þetta sem verkefni sem við ætlum að gera allt sem er í okkar valdi stendur til að leysa. Það er ekkert öðruvísi með okkur en aðra foreldra, það að vera foreldri er krefjandi hlutverk hvort sem börnin eru fötluð eða ekki, en það er um leið dásamlegasta hlutverk í heimi. Við erum mjög samstíga hjónin og höfum lært með tímanum að það er auðveldara að takast á við hlutina með jákvæðu hugarfari. Kannski er það ekki alltaf auðvelt en margfalt betra – hinn kosturinn er mjög lýjandi. 

Berglind Sigurðardóttir og 

Benedikt Benediktsson
Systkynin á Hvolsvelli: Daníel, Unnur Þöll og Benedikt Óskar.

Leiðsögu-hundarnir komnir til landsins

Leiðsöguhundarnir Asita, Elan, Exit og Exo eru komnir til landsins. Hundarnir komu með flugi frá Noregi 28. júlí síðastliðinn og fóru í einangrun á Einangrunarstöðina í Höfnum á Reykjanesi þar sem þeir dvöldu í fjórar vikur. Hundaþjálfari Blindrafélagsins Drífa Gestsdóttir fylgdist með líðan þeirra á meðan á dvölinni stóð og fékk hún leyfi til þess að heimsækja þá nokkrum sinnum á tímabilinu til þess að halda þjálfuninni við. Blindrafélagið fékk því tækifæri til þess að fylgjast svolítið með þessum höfðingjum fyrstu vikurnar í nýju landi. Dvölin á einangrunarstöðinni gekk vonum framar og haft var eftir starfsmönnum þar að sjaldan eða aldrei hefðu verið vistuð á stöðinni önnur eins fyrirmyndar dýr. Nýr húsbóndi Asítu er Lilja Sveinsdóttir, Friðgeir Jóhannesson fær Exit, Elan verður búsettur hér í Hamrahlíð 17 hjá Guðlaugu Erlendsdóttur og Exo fer í Mosfellssveit til Alexanders Hrafnkelssonar

28. ágúst síðastliðinn komu þjálfarar Leiðsöguhundaskóla norsku Blindrasamtakanna til landsins til þess að taka á móti hundunum úr einangrun og afhenda þá nýjum húsbændum. Samþjálfun hunda og notenda hófst síðan í Nýjabæ í Flóa laugardaginn 30. ágúst þar sem allt var til reiðu fyrir hunda og menn til tveggja vikna dvalar og þjálfunar. Það voru að vonum miklir fagnaðarfundir þegar Lilja, Friðgeir, Guðlaug og Alexander fengu hundana í sínar hendur. Þetta var stór stund í lífi þeirra allra og upphaf á nýjum og gjörbreyttum aðstæðum. Fyrir höndum lá mikil vinna við að þjálfa saman hunda og menn og fór þjálfunin fram fjarri fjölskyldu og daglegu amstri notendanna. Hundarnir fengu tækifæri til þess að kynnast nýjum húsbændum og fjórmenningarnir fengu kennslu í því hvernig best er að notfæra sér þessi nýju hjálpartæki á sem bestan hátt. Eftir tveggja vikna samþjálfun í Nýjabæ var haldið til nýrra heimkynna og hélt samþjálfunin síðan áfram í tvær vikur til viðbótar á götum Reykjavíkur og í Mosfellsbæ þar sem hundarnir kynntust nýju framtíðarumhverfi sínu.

Föstudaginn 12. september síðastliðinn fór fram formleg afhending hundanna í húsi Blindrafélagsins að Hamrahlíð 17 og voru þeir aðilar sem styrkt hafa verkefnið frá upphafi boðnir að vera viðstaddir. Leiðsöguhundaverkefnið hefur verið samstarfsverkefni Heilbrigðisráðuneytisins og Blindrafélagsins en Lionshreyfingin á Íslandi hefur styrkt Blindrafélagið með myndarlegum fjárframlögum til verkefnisins. Fyrirtækið Vistor sem flytur inn dýraheilbrigðisvörur hefur lagt hundunum til frítt fóður fyrstu þrjú árin og Tryggingamiðstöðin leggur félaginu til mjög hagstæða tryggingarskilmála.

Samþjálfunin á götum borgarinnar og í helstu þjónustufyrirtækum samfélagsins hefur gengið afar vel og hafa fyrstu viðbrögð fólks við leiðsöguhundunum blindra og sjónskertra verið mjög jákvæð. 

Klara Hilmarsdóttir 

Alexander Hrafnkelsson, Lilja Sveinsdóttir, Friðgeir Jóhannesson og Guðlaug Erlendsdóttir með leiðsöguhundana Exo, Asetu, Exit og Elan. 

Kennsluráðgjafaþjónusta, fyrir þig?

Árið 1996 færðist rekstur grunnskóla frá menntamálaráðuneyti til sveitarfélaganna. Um svipað leyti var verið að vinna að framkvæmd Salamanca yfirlýsingarinnar en í henni er sett fram stefna um skóla án aðgreiningar. Í yfirlýsingunni er því m.a. lýst yfir að í skipulagi menntakerfis og tilhögun náms beri að taka mið af miklum mun á einstaklingum og þörfum þeirra; að einstaklingar með sérþarfir á sviði menntunar skuli hafa aðgang að almennum skólum og þar beri að mæta þörfum þeirra með kennsluaðferðum í þeim anda að mið sé tekið af barninu. HTML rit menntamálaráðuneytisins Rammaáætlun – inngangur útskýrir að stefnan snúist um að börn og ungmenni með sérþarfir eigi að mennta án aðgreiningar frá þeirri skólagöngu sem meirihluta barna er búin. Skólinn standi því frammi fyrir því að veita öllum nemendum góða kennslu með því að þróa kennsluhætti sem taka mið af barninu, getu þess og færni. Tilgangurinn á bak við hugmyndafræði skóla án aðgreiningar er þannig að veita öllum börnum góða menntun, en einnig að vinna gegn hugarfari mismununar, gera öll börn velkomin og stuðla að vexti samfélags án aðgreiningar. 

Stefnan um skóla án aðgreiningar var staðfest í aðalnámskrá grunnskóla árið 1999 en með nýjum lögum um grunnskóla og leikskóla er stefnan lögfest hér á landi þótt í raun hafi verið unnið eftir henni undanfarinn áratug.

Við framkvæmd skóla án aðgreiningar standa almennir kennarar frammi fyrir þeirri áskorun að kenna nemendum með mismunandi sérþarfir m.a. vegna fötlunar eða röskunar. Þessir sömu kennarar hafa hins vegar ekki endilega hlotið fræðslu í því hvernig eigi að mæta sérþörfum nemenda m.a. í gegnum aðlagaða kennsluhætti eða námsumhverfi.

Sjónskertir og blindir nemendur eru meðal þeirra sem þarfnast slíkra aðlagaðra kennsluhátta og sértækrar aðstoðar og kennarar þeirra þurfa ráðgjöf og fræðslu um það hvernig þeir geti unnið með nemendunum. Ríkisstjórn Íslands ákvað í júlí 2007 að hefja markvissa uppbyggingu kennsluráðgjafaþjónustu fyrir blinda og sjónskerta nemendur á öllum skólastigum til að mæta þessum þörfum. Í framhaldi af ákvörðun ríkisstjórnarinnar voru nokkur stöðugildi sérhæfðra kennsluráðgjafa í málefnum blindra og sjónskertra nemenda stofnuð. Þessir starfsmenn voru sendir erlendis í sérfræðinám á framhaldsstigi þar sem ekki voru nægilega margir menntaðir einstaklingar til á landinu.

Frá júlí 2007 hefur markvisst verið unnið að því að byggja upp kennsluráðgjafaþjónustuna en gert er ráð fyrir að það muni taka nokkur ár að gera hana að fullu starfshæfa. Þjónustunni er ætlað að verða hluti af starfsemi nýrrar ríkisrekinnar þjónustumiðstöðvar sem stefnt er á að taki til starfa í janúar 2009. Þessi þjónustumiðstöð mun hafa það hlutverk að veita heildstæða þjónustu við blinda og sjónskerta einstaklinga. Fram að þeim tíma fól menntamálaráðuneytið Blindrafélaginu hins vegar að hýsa kennsluráðgjafana.

Samkvæmt samkomulagi sem ríki og sveitarfélög gerðu í undirbúningi nýju þjónustumiðstöðvarinnar geta sveitarfélög nýtt aðstoð kennsluráðgjafanna vegna framkvæmdar á þeim þáttum sérfræðiþjónustu leik- og grunnskóla sem lög og reglur setja á þeirra ábyrgð. Ástæðan er að ekki er talið raunhæft fyrir sveitarfélögin að koma sér upp þeirri sértæku þekkingu sem þarf í þjónustu við blinda og sjónskerta nemendur.
Í hverju felst kennsluráðgjafaþjónustan?

Þjónustan er mismunandi eftir stöðu nemandans og aðstæðum skólans hverju sinni. Meðal þess sem boðið er upp á er þó eftirfarandi:

•
Framkvæmd starfrænnar sjónathugunar, þ.e. að meta stöðu nemandans í skólaumhverfinu út frá sjónskerðingunni og í framhaldi að gera tillögu um aðstoð fyrir hann.

•
Athugun og ráðlegging um skólaumhverfið m.t.t. kennslu og þarfa nemandans en þetta nær til hluta eins og lýsingar, uppröðun húsbúnaðar og merkinga.

•
Mat á þörf fyrir hjálpartæki vegna náms. 

•
Ráðgjöf og fræðsla til kennara um kennsluaðferðir sem nýtast blindum og sjónskertum bæði í bóknámi og verknámi.

•
Bein sértæk kennsla, t.d í blindraletri eða á sérstök hjálpartæki og hugbúnað fyrir blinda og sjónskerta.

•
Kennsla í rötun um skólahúsnæði.

•
Aðstoð við val á námsefni s.s. með tilliti til stærðar leturs og leturgerðar.

•
Milliganga við Blindrabókasafn Íslands um yfirfærslu á kennsluefni á t.d. blindraletur eða stækkað letur eftir þörfum nemandans.

Ráðgjöf til foreldra vegna aðstoðar við heimanám
Hver á rétt á þjónustu kennsluráðgjafa?

Allir einstaklingar sem stunda nám og Sjónstöð Íslands hefur staðfest að séu sjónskertir eða blindir samkvæmt alþjóðlegum skilgreiningum WHO eiga rétt á að nýta sér kennsluráðgjafaþjónustuna óháð aldri. WHO skilgreinir sjónskerðingu þannig að læknisfræðileg greining sýni að sjón er minni en 30% á betra auga með venjulegum sjónglerjum, og innan við 20 gráðu sjónsvið. Með sama hætti er blinda skilgreind þannig að læknisfræðileg greining sýni að sjón er minni en 5%, með venjulegum sjónglerjum og innan við 10 gráðu sjónsvið. 

Hvernig er óskað eftir þjónustu kennsluráðgjafa?

Hver sem er getur sent inn ábendingu um að tiltekinn nemandi, aðstandendur hans og / eða skóli þurfi þjónustu kennsluráðgjafa. Þjónustan er hins vegar ekki veitt nema að fengnu samþykki skóla eða skólaskrifstofu að höfðu samráði við viðkomandi skóla og foreldra nemandans. Þjónustan er einungis veitt vegna einstaklinga sem hafa verið staðfestir sem sjónskertir eða blindir af Sjónstöð Íslands.

Hvernig er þjónustuferlið?

Kennsluráðgjafi metur stöðu nemandans m.t.t. sjónskerðingar hans og aðstæðna í skólanum. Hann leggur síðan fram skýrslu með niðurstöðum sem notaðar eru til grundvallar við gerð þjónustuáætlunar. Skóli og / eða skólaskrifstofa samþykkir áætlunina ef um leik- eða grunnskólanemanda er að ræða en skóli og nemandi ef nemandi er á öðru skólastigi. Kennsluráðgjafi fylgir áætlun síðan eftir og tekur þátt í framkvæmd hennar ásamt starfsmönnum skólans, foreldrum og mögulega öðrum sérfræðingum á sviði hæfingar og endurhæfingar blindra og sjónskertra einstaklinga.

Í þjónustuáætlun er tekið á þáttum eins og kennsluháttum, aðlögun á umhverfinu, sérkennslu undir leiðsögn sérhæfðs blindrakennara, aðlögun námsefnis í samráði við aðra viðeigandi sérfræðinga og starfsfólks skólans og úthlutun og notkun hjálpartækja.

Hver greiðir fyrir þjónustuna?

Ef nemandi er á leik- eða grunnskólastigi þá ber viðkomandi sveitarfélag ábyrgð á sérfræðiþjónustu við nemandann skv. lögum og reglugerðum þar að lútandi. Sveitarfélagið greiðir þá fyrir þann hluta kennsluráðgjafaþjónustunnar sem lög og reglugerðir skilgreina að þau beri ábyrgð á og samkomulag hefur orðið um í þjónustuáætlun. Önnur þjónusta við nemandann, sem og öll þjónusta við nemendur á öðrum skólastigum, er unnin samkvæmt þjónustusamningi við menntamálaráðuneyti og er þá skóla og nemanda að kostnaðarlausu.

Hrönn Pétursdóttir

Hrönn Pétursdóttir, verkefnisstjóri við undirbúning nýrrar þjónustu- og þekkingarmiðstövar fyrir blinda og sjónskerta.

„Ég set stefnuna á gull í 

London, á næsta Ólympíumóti.“ 

Viðtal við Eyþór Þrastarson, ólympíufara

Eyþór Þrastarson, 17 ára kvennaskólanemi og formaður Ungmennadeildar Blindrafélagsins, lætur ekkert aftra sér frá settu marki. Hann fæddist blindur og hefur í gegnum tíðina ekki látið fötlun sína stöðva sig í lífinu.

Í síðasta mánuði náði Eyþór þeim merka áfanga að komast á sjálft Ólympíu-mót fatlaðra í Peking en þar keppti Eyþór í sundi og náði frábærum árangri. Hann komst í úrslit í 400 metra skriðsundi og lenti að lokum í 8. sæti. Einnig lenti hann í 12. sæti í 100 metra baksundi þar sem hann bætti eigin árangur um fimm sekúndur. 

Blaðamaður Blindrasýnar hitti Eyþór skömmu eftir að hann kom heim frá Kína:

„Hvernig upplifun er það að fara á ólympíu-mót?“

„Frábær upplifun og uppskera eftir miklar æfingar og undirbúning. Það var ótrúleg upplifun á setningarathöfninni að vita af hundraðþúsund manns að horfa á þig, önnur tilfinning en á Laugardalsvellinum.“ 

„Hvernig fór undirbúningurinn fram hér heima?“ 

„Þrotlaus vinna og margra ára æfingar að baki. Í sumar æfði ég 6 sinnum í viku í lauginni auk þrekæfinga, samtals 16 tíma í viku.“ 

„8. sæti í 400 metra skriðsundi. Reiknaðir þú með þeim árangri?“

„Já, alveg eins. Mínar væntingar voru þær að ég myndi standa mig eins vel og ég mögulega gæti. Helst að bæta minn eigin árangur.“

„Hvað með öðruvísi undirbúning en að synda og lyfta.“

,,Í sumar voru æfingabúðir þar sem allur hópurinn hittist með þjálfurum og fararstjóranum. Þar voru fyrirlestrar um liðsanda og hópefli.“

„Hvernig voru viðbrögðin þegar þú vissir að þú kæmist á Ólympíumótið?“

„Það var ekkert sem gerðist á einni mínútu eða eftir eitt ákveðið sundmót. Ég var vissulega undirbúinn að komast á Ólym-píumótið í Peking. Enn auðvitað var ég glaður þegar ákveðið var að senda mig til Kína“

„Hvernig er að vera blindur í Kína?“

„Maður sér ekki neitt“ segir Eyþór og hlær. ,,Þarna er margt fólk og mjög skemmtilegt“

„Hefur þú áhuga að fara til Kína sem ferðamaður?“

,,Já tvímælalaust, sjá sundlaugina og Ólympíuþorpið. Það var gaman að skoða Kínamúrinn, hann er flottur og upplifunin sveik mig ekki.“

Eyþór segist ráðleggja öllum að skoða múrinn. „Það er svo margt hægt að skoða og gera í þessu dularfulla landi.“

„Hvernig tilfinning var að stinga sér til sunds á sjálfu Ólympíumótinu, hvað flaug í gegnum höfuðið á þér?“

„Ég mátti ekkert gera í tvo daga áður en kom að sjálfu sundinu, eingöngu borða og hvílast. Ég var stressaður áður enn ég fór inn í búningsherbergið, adrenalínið á fullu þegar ég stakk mér.“

Í undanriðlinum lenti Eyþór í 4. sæti í 400 metra skriðsundi. „Hvernig var það svo að vita þú værir kominn í úrslit?“

,,Sigurtilfinning, þannig leið mér.“

„Varstu farinn að hugsa um verðlaunasæti?“

,,Nei, ég hugsaði ekki þannig. Markmiðið var að komast í úrslitin og það tókst“ segir Eyþór.

„Hvernig er að æfa eins og brjálæðingur og synda svo bara í nokkrar mínútur, síðan er allt búið og venjulegt líf tekur við?“

,,Það er mjög góð tilfinning, yndisleg“ svarar Eyþór.

„Ertu ekki búinn að fá nóg af sundi eftir allt það sem þú hefur lagt á þig?“

,,Nei, ég er fyrst núna farinn að fá áhuga á sundi, set stefnuna á gull í London á næsta Ólympíumóti“ segir Eyþór ákveðinn og síðan er hann þotinn.

BO

Eyþór í sundlauginni.

Fartölvur fyrir sjónskerta nemendur í fjórða bekk grunnskóla
Sá gleðilegi atburður var 1.september síðastliðinn að sjóðurinn Blind börn á Íslandi fékk tækifæri til þess að afhenda 9 grunnskólabörnum fartölvur að gjöf til þess að auðvelda þeim námið á næstu misserum.

Um síðustu jól gaf Uppeldissjóður Thorvaldsenfélagsins afrakstur af sölu jólamerkja sinna til sjóðsins Blind börn á Íslandi og það var ósk félagsins að styrkurinn yrði notaður til þess að kaupa fartölvur handa blindum og sjónskertum grunnskólabörnum.

Þegar farið var að huga að því hvernig þessi styrkur kæmi að sem bestum notum frétti sjóðstjórnin af verkefni sem fyrirhuguð þekkingarmiðstöð blindra og sjónskerta væri með í undirbúningi. Kennsluráðgjafar miðstöðvarinnar áformuðu að fylgjast sérstaklega með sjónskertum börnum sem mundu hefja nám í fjórða bekk grunnskóla núna í haust. Ein af forsendum þess að verkefnið gæti farið fram eftir áætlun var að börnin hefðu fartölvur til eigin nota bæði í skólanum og líka heima. Eftir ráðfæringar við kennsluráðgjafana ákvað stjórn sjóðsins Blind börn á Íslandi að þetta væri sannarlega verðugt verkefni og í góðu samræmi við óskir Uppeldissjóðs Torvaldsenfélagsins.

Það voru glöð og þakklát börn sem tóku við tölvunum sínum nú í byrjun september. Sum höfðu orð á því að þetta væri mikill gleðidagur í lífi þeirra.

Það er kannski ástæða til þess að taka það fram að sjóðurinn Blind börn á Íslandi úthlutar styrkjum úr sjóðnum tvisvar á ári og næsta úthlutun verður 25.október næstkomandi. En þá er tækifæri fyrir foreldra þeirra barna sem ekki fengu tölvur núna til að sækja um styrk úr sjóðnum til fartölvukaupa fyrir börnin og gera þeim kleift að fylgjast með jafnöldrum sínum bæði í leik og starfi. 

Klara Hilmarsdóttir

Thorvaldsenfélagið gefur blindum og sjónskertum börnum fartölvur.

Blindir foreldrar !

Hvernig ætli það sé að vera blindur uppalandi? Getur það gengið upp að vera blindur og ætla um leið að fæða og klæða barn sitt svo vel fari, halda því hreinu og koma í veg fyrir að það fari sér að voða. Blaðamaður Blindrasýnar spjallaði við Jolee Margaret Crane eitt sunnudagskvöldið í septembermánuði.

Jolee og tvíburasystir hennar fæddust í Bandaríkjunum þann 12.apríl 1941. Þær voru ekki blindar við fæðingu en urðu það þó fljótlega, hugsanlega af völdum súrefnisskorts eða óþroskaðra sjónstöðva, þar sem þær fæddust löngu fyrir tímann og vógu ekki nema um 4 merkur. 

Jolee segir það efalaust hafi orðið þeim til lífs að móðir þeirra hafi þá verið í heimsókn í New Jersey þar sem nýlega hafði verið tekið í notkun sjúkrahús með fullkomnasta tækjabúnaði sem til var á þeim tíma. Hins vegar segir hún að engar líkur hefðu verið á því að þær hefðu lifað ef móðir þeirra hefði verið heima í New York þegar hún átti tvíburana, því þar var tækjakostur allur lélegri en í New Jersey og varð ekki sambærilegur fyrr en þremur árum síðar. Læknarnir gáfu okkur koníaksdropa til að koma hjartanu af stað. „Ég er ekki viss um að sú aðferð væri notuð við þessar kringumstæður í dag“ segir Jolee og brosir. „Á þessum tíma áttuðu læknar sig ekki á því hvað orsakaði blinduna hjá okkur“. 

Jolee er menntuð sem félagsfræðingur og ráðgjafi. Stuttu eftir að hún lauk náminu kynntist hún Leifi Magnússyni, varð ástfangin og fluttist með honum til Íslands í desember 1967. Dóttirin Ingileif fæddist svo árið 1970. 
Hvernig er að vera blind mamma?
Jolee hugsar sig lengi um en segir svo að það hafi yfirleitt gengið þrautarlaust. „Vissulega var það oft erfitt sérstaklega þar sem fyrrverandi eiginmaður minn var einnig blindur.  Mér fannst erfiðast að gefa barninu að borða og mér gekk líka illa að gefa henni brjóst en það var vegna þess að ég hafði svo litla mjólk. Ég gaf henni þá þurrmjólk í staðinn og það gekk bara vel, ég blandaði alltaf þrjá skammta í einu, þar sem ég hellti mjólkinni stundum niður og gat þá gripið strax til næstu blöndu en þurfti ekki að fara að eyða tíma í að blanda upp á nýtt.  Svo kom að því að telpan fór að borða og var þá oft bras á okkur mæðgunum þar sem ég hitti ekki alltaf skeiðinni upp í dótturina. Ég lét hana í barnastól og setti svo mörg handklæði í kringum okkur til að hlífa fötunum okkar og nánasta umhverfi“.

Hvernig brást heilbrigðiskerfið við ásamt vinum og vandamönnum, þegar það kom í ljós að þið blindu hjónin áttuð von á barni? Urðuð þið vör við fordóma? 
„Flestir tóku þessu vel en sumir höfðu þó áhyggjur. Það er mér enn í fersku minni þegar ég fór heim af fæðingardeildinni með litlu telpuna mína og var að kveðja starfsfólkið og aðra sem ég hafði kynnst á sængurlegunni. Yfirlæknir deildarinnar kvaddi mig með því að segja: „Ég vona að þú getir hugsað um barnið þitt.“ Ég varð alveg hræðilega sár og móðguð og kom hreinlega ekki upp nokkru orði. En svona voru fordómarnir í upphafi áttunda áratugarins“

Hvernig er það að sjá aldrei barnið sitt?
„Þessari spurningu er erfitt að svara. Þeir sem ekki eru blindir sjá börnin sín undir öllum eðlilegum kringumstæðum en hinir sem eru blindir frá fæðingu þekkja ekki annað en þessa innri sjón sem snertingin gefur þeim. Eitt það yndislegasta í lífinu er að eignast lítið barn og fá að sjá það vaxa úr grasi“.
Jolee segist ekki oft velta þessum hlutum fyrir sér. Hún hefur alltaf verið blind og þar af leiðandi vitað það að hún gæti aldrei séð barnið sitt. Snertingin við litlu telpuna mína mótaði myndina af henni í huga mér. Þannig hefur Jolee séð hlutina í gegn um tíðina, þ.e með snertingunni. „Svona er þetta bara“ segir hún, „maður verður einfaldlega að sætta sig við hlutina eins og þeir eru hvað sem tautar“.

Hvernig gátuð þið kennt dóttur ykkar allt það sem ekki er hægt að kenna með snertingunni einni saman eins og t.d um himininn, fiskana í sjónum, fuglana, litina og þess háttar?
„Ingileif okkar var svo heppin að eiga frænku sem fór oft með hana út að leika og þar lærði hún ýmislegt. Einnig fræddist hún mikið um dýrin og litina á leikskólanum auk þess að læra þar það sem börnum er almennt kennt á leikskólum. Síðar tók svo skólinn við þar sem áframhaldandi uppfræðsla átti sér stað eins og gengur.“

Ég spyr Jolee að lokum hvort hún eigi einhver ráð til að gefa þeim foreldrum sem eiga blind börn eða munu eignast þau síðar?
,,Heimurinn ferst ekki þótt við eignumst blind börn eða verðum sjálf blind. Við getum lært og unnið, alið upp börn og verið virk í samfélaginu þrátt fyrir það. Það er svo margt annað verra sem getur komið fyrir en að fæðast blindur. Eitt það hræðilegasta held ég að hljóti að vera það, að missa barnið sitt frá sér,“ segir Jolee Margaret Grane að lokum og er æðruleysið uppmálað. 

Jolee Crane við vinnu sína í Blindravinnustofunni.

Ég er á móti hvalveiðum

Ester Heiðarsdóttir er 17 ára Reykjavíkurmær, sem stundar nám í Flensborgarskólanum í Hafnarfirði. Ester er fædd blind og þekkir því ekkert annað. Aðspurð segir hún að sér finnist flest öll fög skemmtileg og að sér líki bara vel í Flensborg.

En voru það ekki viðbrigði að fara í nýjan skóla?

„Jú, auðvitað var það átak eins og alltaf er hjá nemendum sem fara í framhaldsskóla. Ég þurfti að læra að rata um skólann, kynnast nýjum nemendum o.s.frv., en þetta var líka spennandi. Ég var núna að hefja annan veturinn minn í Flensborg og er því orðin nokkuð vön þar.“

Notarðu einhver sérstök hjálpartæki við námið?

„Ég nota náttúrulega blindraleturs--skjá og talgervil til að geta unnið á tölvu. Blindraletursskjárinn er sérstakt tæki sem tengt er við tölvuna og hann sýnir texta sem birtist á skjánum á blindraletri. Í tölvunni er talgervill sem les upp fyrir mig textann af tölvuskjánum. Þessi tæki gera mér kleift að vinna á tölvu líkt og aðrir nemendur, gera verkefni og skoða ýmislegt á vefsíðum sem okkur er sett fyrir.

Kennarar geta líka afhent mér verkefni sem þeir hafa unnið í tölvu og það er mjög gott því annars þyrfti alltaf að prenta allt út fyrir mig á blindraletri.

Svo nota ég náttúrulega hvíta stafinn til að komast um skólann, talandi reiknivél og ýmislegt fleira.“

Hvað gerirðu í tómstundum?

„Ég les bækur, flakka aðeins á netinu og les t.d. Morgunblaðið og síður um hvali og hvalavernd. Svo á ég kanínu, páfagauk og svo er hundur á heimilinu.“

Jónas Hallgrímsson í uppáhaldi

En hvað með tónlistina, hlustarðu mikið á tónlist?

„Jú, ég hlusta dálítið á tónlist, var einmitt að kaupa mér flakkara til að tengja við tölvuna mína til að geyma tónlistina inni á. Ég hlusta talsvert á Bítlanna, Papana og Björgvin Halldórsson.“

En hvað með íþróttir, stundarðu einhverja íþrótt?

„Nei, alls ekki, finnst íþróttir mjög leiðinlegar.“

Þú nefndir heimasíður um hvali og hvalavernd áðan, ertu á móti hvalveiðum?

„Ég er alfarið á móti hvalveiðum og skoða því oftast heimasíður sem eru um hvalveiðar og samtök sem eru á móti hvalveiðum.

Hvalir eru falleg dýr og það er ekki til of mikið af þeim. 

Ég á sjálf dýr og er hrifin af mörgum dýrum.“

Hvaða persónu úr mannkynssögunni vildir þú helst hitta?

„Úff, þetta er erfið spurning. Ætli það væri ekki helst Jónas Hallgrímsson. Hann hefur ort svo mörg skemmtileg og falleg kvæði. Svo var hann líka náttúrufræðingur og rómantískt skáld. Eitt af mínum uppáhaldskvæðum er Ég bið að heilsa.“

Ef þú værir forseti Íslands í einn dag hvað myndir þú gera?

„Ég myndi byrja á því að stoppa allar hvalveiðar, líka veiðar í tilraunaskyni. Svo myndi ég beita mér fyrir lagfæringum á aðgengi fatlaðs fólks, t.d. fyrir því að settir verði rampar til að auðvelda þeim sem eru í hjólastólum að komast um og að mun víðar verði sett upp gönguljós með hljóðmerkjum. Þessar úrbætur myndu ekki einungis gagnast fötluðu fólki, þær yrðu öllum til góða.“

Hvatningarverðlaun Ungblind 2008

Á þessu ári voru hvatningarverðlaun Ungblind, Ungmennadeildar Blindrafélagsins, veitt í annað sinn.

Verðlaunin eru viðurkenning til einstak-linga, fyrirtækja eða stofnanna sem hafa að einhverju leyti skarað fram úr hvað varðar þjónustu við blint og sjónskert fólk.  Verðlaunin eru einnig hvatning fyrir aðra til þess að gera betur auk þess að vera fordæmisgefandi.

Í ár hlaut leigubílastöðin Hreyfill-Bæjar-leiðir verðlaunin.

Sæmundur Kr. Sigurlaugsson, framkvæmdastjóri Hreyfils, tekur við hvatningarverðlaunum Ungblind úr hendi Eyþórs Þrastarsonar, formanns ungmennadeildar Blindrafélagsins.

Hausthappdrætti 

Blindrafélagsins
Blindrafélagið, samtök blindra og sjónskertra á Íslandi er að mjög litlu leyti rekið fyrir opinbert fé. Blindrafélagið hefur byggt starfsemi sína á frjálsum framlögum og notið ómetanlegs stuðnings almennings í þau 69 ár sem það hefur starfað.

Blindrafélagið vinnur að hagsmunamálum blindra og sjónskertra og markmið félagsins er að hver einstaklingur geti notið hæfileika sinna til fullnustu. Helstu baráttumál félagsins um þessar mundir er fjölgun leiðsöguhunda fyrir blinda og bætt þjónusta við blind og sjónskert börn í skólum landsins.

Ein veigamesta fjáröflunarleið félagsins er happdrætti. Í september fengu öll heimili og fyrirtæki í landinu sendan happdrættismiða í pósti. Það er von okkar að landsmenn taki happdrættinu vel og kaupi miða til styrktar starfseminni. Margir veglegir vinningar eru í boði. Einnig er hægt að kaupa miða á skrifstofu Blindrafélagsins að Hamrahlíð 17, 105 Reykjavík og í síma 525-0000 eða panta á heimasíðu félagsins http://www.blind.is. Miðinn kostar kr. 1.500. Skrifstofan er opin frá kl. 9-16 alla virka daga. 

Dregið verður í hausthappdrætti Blindrafélagsins 14. nóvember 2008.
Heimsþing blindra og sjónskertra í Genf

Heimsþing blindra og sjónskertra er haldið á fjögurra ára fresti og er inntak þingsins fjölbreytt. Heimsþingið var haldið nú í ágústmánuði í Genf. Blindrafélagið sendi fimm fulltrúa og einn fylgdarmann á þingið.

Á heimsþinginu í Genf voru mörg málefni rædd og voru málefni blindra og sjónskertra í Afríku og fleiri þróunarríkjum áberandi. Fyrir hið raunverulega þing ræddu konur ýmis mál sem snertu blindar og sjónskertar konur. Um það bil sex hundruð fulltrúar frá fjölmörgum ríkjum heimsins sátu þingið sem fór í alla staði mjög vel fram. Á þinginu voru mörg mál rædd og fjölmargir fyrirlestrar fluttir sem tengjast málefnum blindra og sjónskertra. Má þar nefna að forseti YPSA, samtaka fatlaðra íþróttamanna, hélt fyrirlestur og barnasáttmáli Sameinuðu þjóðanna var ræddur. Að auki var kosið í hin ýmsu embætti.

 Baráttumál blindra eru mjög mismunandi í heimalöndum fulltrúanna á þinginu. Kom það fram þegar fulltrúar þjóðanna ræddu saman að kröfurnar eru ólíkar í heimsálfunum sjö. Staða tæknimála í Afríku er til dæmis allt önnur en á Íslandi. Kröfur fatlaðra í hinum vestræna heimi eru oft á tíðum mun meiri en nokkurn tíma í Afríku, Asíu og Suður-Ameríku.

Á meðan Blindrafélagið hér á landi er að keppast við að fá fyrirtæki og stofnanir til að leyfa blindrahunda innan dyra eru systursamtök Blindrafélagsins annars staðar í heiminum að berjast fyrir því að blind börn fái aukna menntun eða að blindir og sjónskertir hafi aðgang að brýnustu hjálpartækjum svo dæmi séu tekin. Það krefst mikillar orku að fá stjórnvöld til að koma blindraskólum á laggirnar. Best væri ef stjórnvöld litu á blinda og aðra fatlaða sem jafningja þeirra ófötluðu og sæju í þeim mannauð en litu ekki á þau sem ölmusufólk. 

Eitt af vandamálunum sem þróunarríkin eru að glíma við er svarta flugan. Það er fluga sem ræðst á augu fólks með þeim afleiðingum að milljónir manna í Afríku missa sjónina. En talið er að um 80% allra sem hafa orðið blindir vegna onco sjúkdómsins í Afríku megi lækna á auðveldan hátt. Lions hreyfingar víðs vegar um heiminn hafa safnað peningum til styrktar lækningu þessa algenga augnsjúkdóms í Afríku. Lækningin er til staðar og kostar ekki nema fimmhundruð krónur íslenskar á mann. En í fátækum löndum Afríku eiga ekki allir kost á því að greiða fyrir læknisþjónustu.   

Á heimsþinginu var haldin hjálpartækjasýning þar sem mörg ný hjálpartæki blindra og sjónskertra voru sýnd. Á fimmta tug fyrirtækja víða að úr heiminum sýndu vörur sínar. Á sýningunni bauðst ráðstefnugestum að skoða og snerta hjálpartækin sem blindir og sjónskertir geta notað, hvort sem um er að ræða í daglegu lífi heima fyrir, í vinnu, skóla eða í tenglum við áhugamál sín. 

Það má segja að allt milli himins og jarðar hafi verið sýnt á hjálpartækjasýningunni í Genf. Má þar nefna upphleyptar reglustikur og gráðubogar, talandi farsíma og litgreini. Litgreinirinn er gæddur þeim eiginleika að geta sagt hvaða litur er t.d. á fötum þegar þau er sett í litgreininn. Einnig var rafmagnsblindraletursvél til sýnis á þinginu og blindraletursprentarar sem prenta út blindraletur á mettíma.

Ýmsir hópfundir og vinnuhópar voru á þinginu. Þar gafst fulltrúum þingsins tækifæri á að móta stefnu alheimssamtaka blindra, World Blind Union. Vinsælasti vinnuhópurinn snérist um tæknimál. Fulltrúarnir skiptust á skoðunum um ýmislegt sem tengdist tæknilegum útfærslum. Má meðal annars nefna staðla fyrir salerni. Þar er átt við að  salernispappírinn og skolhnappur séu á sama stað á salernum, hvort sem um er að ræða á salernum hjá fyrirtækjum, stofnunum eða í nýjum byggingum.

Íslensku þátttakendurnir höfðu gagn og gaman af heimsþinginu og kynntust mismunandi lífsskilyrðum blindra og sjónskertra í heiminum.

BO

Setið á heimsþinginu, fyrir framan sitja Halldór Sævar Guðbergsson og Kristinn Halldór Einarsson, en fyrir aftan þá sitja þau Lilja Sveinsdóttir og Bergvin Oddsson.

Séð yfir fundarsalinn.

Talandi hlutir

Blint og sjónskert fólk notar ýmis hjálpartæki til að létta sér athafnir daglegs lífs. Meðal annars eru til talandi farsímar, talgervlar í tölvur, margvísleg eldhústæki og úr fyrir blinda.

Talandi farsími les upp allar aðgerðir sem notandinn velur að framkvæma í símanum. Hann les t.d. sms, segir hver er að hringja eða hefur hringt. 

Annað mikilvægt hjálpartæki er talgervill í tölvu. Það hjálpartæki er ekki alveg nýtt á nálinni. Talgervillinn er gríðarlega mikilvægt tæki fyrir blint og sjónskert fólk og  það má segja að tilkoma hans hafi valdið byltingu fyrir skólanemendur. Talgervillinn segir frá öllum aðgerðum sem viðkomandi notandi framkvæmir í tölvunni sinni. Talgervillinn talar þegar notandinn vafrar um á internetinu, skrifar glósur í kennslustund, les netpóst og allt annað sem tölvur í dag bjóða upp á. Blindir og sjónskertir nemendur þurftu áður að notast við ritvélar sem voru ekki talandi. Þannig gátu blindir og sjónskertir nemendur skrifað niður glósur í skólanum, en þurftu þá að fá einhvern sjáandi til þess að lesa glósurnar fyrir sig. 

Talgervillinn er blindum og sjónskertum að kostnaðarlausu þar sem Sjónstöð Íslands greiðir kostnað og uppsetningu hans. Auk tölvunnar eru mörg fleiri hjálpartæki til sem auðvelda blindum og sjónskertum að stunda nám. Má þar nefna talandi vasareikna og upphleyptar reglustikur. „Supernova“ stækkunarbúnaður í tölvur nýtist sjónskertu fólki vel. Með honum er hægt að stækka textann í tölvunni mikið.

Til eru sérstakir leslampar fyrir sjónskert fólk. Með lömpunum á sjónskert fólk auðveldara með að lesa blöð og bækur og gera handavinnu svo eitthvað sé nefnt. Það eru til ýmiskonar gleraugu og stækkunargler sem auðvelda sjónskertu fólki lífið. Sjónskertur einstaklingur skiptir e.t.v. um gleraugu eftir aðstæðum. Margar tegundir af úrum og klukkum eru til sem hjálpa þeim sem ekkert eða lítið sjá að fylgjast með tímanum. Úr og klukkur eru til talandi og með upphleyptum vísum.

Margvísleg hjálpartæki í eldhús eru til fyrir blint og sjónskert fólk, svo sem bökunarvigt sem talar, sérstakir hnífar og eggjahringur. Með hnífunum er hægt að stilla hvað sneiðarnar eiga að vera þykkar sem skornar eru og eggjahringurinn er notaður þegar er verið að spæla egg á pönnu.

Til að auðvelda sokkaþvott er litli notadrjúgi plasthringinn notaður. Hann er settur á sokkaparið til að parið aðskiljist ekki í þvottinum. Hringurinn er settur á sokkaparið  þegar það er sett í þvottakörfuna, hann er svo á parinu þegar það fer í þvottavélina, upp á snúru og aftur í skúffuna. Þá er engin hætta á að eigandinn fari í ósamlita sokka.

Að lokum má svo nefna að talandi lyftur segja til um á hvaða hæð þær stoppa farþegunum til þæginda.

Ljósmyndasýning

Björn M. Sigurjónsson ljósmyndari ætlar að hengja upp myndir og búa til ljósmyndasýningu í Gerðubergi. Viðfangsefni sýningarinnar eru blind og sjónskert ungmenni. 

„Hvernig kom til að þú gerðir þetta verkefni með Ungmennadeild Blindrafélagsins? 

,,Ég hef alltaf viljað einbeita mér að einhverjum ákveðnum hópum. Ég hef til dæmis tekið myndir af konum sem eru með doktorsgráðu, borgarstjórum og þess háttar. Enn svo þegar maður er að finna út úr því hvernig fólk upplifir hluti, þá opnar maður fyrir hugmyndir og leyfir þeim að streyma fram. Ég hafði samband við Ungblind og fékk níu krakka til þess að taka myndir af þeim. Á sama tíma var ég að lesa um franska heimspekinginn Roland Barts, en hann hefur fjallað um áhrif sjónvarps á fólk. Þá fannst mér að það væri rökrétt að mynda blind og sjónskert ungmenni. Við lifum á þeim tímum að sjónræna áreitið er svo mikið að við erum orðin jafn fær í myndmáli og talmáli. Það dynja á okkur kröftug skilaboð og tala við tilfinningaveruna í okkur. Um leið hefur myndmálið áhrif á skoðun og ímynd okkar. Ég vildi reyna að finna mér viðfangsefni þar sem einstaklingarnir væru ekki úr þessum hópi. Þeir blindu nota aðra skynjun á veröldina en við og skynja veröldina miklu nær sér en við hin. Blindir og sjónskertir upplifa veröldina meira í gegnum eyrun, nefið og gegnum fingurna, segir Björn M. Sigurjónsson, ljósmyndari“. 

„En hvernig verða myndirnar, kannski upphleyptar?“, spyr blaðamaður.

Björn hlær og segir að sú hugmynd hafi komið upp að setja myndirnar í þrívídd. „En niðurstaðan var sú að setja upp sýninguna með portreit myndum. Svo er líka gamla góða myndavélin alltaf skemmtilegust. Þannig að niðurstaðan var venjulegar portreit myndir“.

Björn vill að lokum þakka Ungmennadeild Blindrafélagsins ásamt Sigríði Ólafsdóttur hjá Studio Sissu og Leifs innilega samstarfið. „Þetta verkefni hefði aldrei gengið upp án þessa frábæra fólks“, segir Björn að lokum.

Sýningin verður opnuð með pomp og pragt þann 23. nóvember n.k. í Gerðubergi.

BO

Kvennadeild Rauða krossins 

styrkir starf Blindrafélagsins
Blindrafélagið er styrkt af fjölmörgum aðilum, svo sem félagasamtökum, fyrir-tækjum, stofnunum og einstaklingum.

Í desember 2007 færði Kvennadeild Reykjavíkurdeildar Rauða kross Íslands Blindrafélaginu veglegan styrk að upphæð 3,5 milljónir króna í tilefni af 40 ára starfsafmæli deildarinnar. Blindrafélagið ákvað að nota hluta styrksins til að kaupa blindraletursprentara fyrir blinda skólanemendur. Blindraletursprentararnir, sem börnin munu nota heima hjá sér, eru dýr verkfæri og því ekki á færi flestra að kaupa á eigin spýtur. Þeir munu veita þessum nemendur mikið frelsi og styrk því þeir prenta á blindraletur allan venjulegan tölvutexta hvort sem er á Word eða Excel.

Blindrafélagið þakkar konunum í Kvennadeild Reykjavíkurdeildar Rauða kross Íslands innilega þennan rausnarlega stuðning.

BO

Hvers vegna þurfum við sérmenntaða 

kennsluráðgjafa?
Höfundur eftirfarandi greinar, Helga Einarsdóttir kennsluráðgjafi fyrir blinda og sjónskerta nemendur, lést þann 31. júlí sl., langt fyrir aldur fram.

Hún var á margan hátt brautryðjandi í málefnum blinds og sjónskerts fólks.

Móðir hennar, Rósa Guðmundsdóttir, var blind frá unga aldri og faðir hennar, Einar Halldórsson, var menntaður sérkennari fyrir blinda og sjónskerta nemendur. Helga bjó öll sín uppvaxtarár í húsi Blindrafélagsins við Hamrahlíð 17 og ólst því upp í grasrót þeirra sem leiddu hagsmunabaráttu blinds og sjónskerts fólks. Hún hafði oft á orði að uppeldið í grasrótinni hefði kennt sér mest.

Helga lauk kennaraprófi frá Kennaraháskóla Íslands árið 1989, lauk námi í endurhæfingu blinds og sjónskerts fólks frá Arla Instituutti í Finnlandi árið 1995 og lagði frá árinu 2005 stund á meistaranám í fötlunarfræði við Háskóla Íslands. Hún hefði útskrifast nú á haustmánuðum 2008.

Hún starfaði víða að kennslu og endurhæfingarmálum Blinds og sjónskerts fólks, m.a. hjá Blindrafélaginu, í Finnlandi, hjá Royal New Zealand Foundation of the Blind á Nýja-Sjálandi og hjá Sjónstöð Íslands.

Í byrjun árs 2007 réðu Mentamálaráðuneytið, Jöfnunarsjóður sveitarfélaga og  Reykjavíkurborg Helgu Einarsdóttur til starfa sem kennsluráðgjafa fyrir blinda og sjónskerta nemendur og var starfsstöð hennar hjá Þjónustumiðstöð Laugardals og Háaleitis. Á haustmánuðum árið 2007 ákvað ríkisstjórn Íslands að veita frekara fjármagni til uppbyggingar kennsluráðgjafar fyrir blinda og sjónskerta nemendur. Helga var fengin til að leiða þá uppbyggingu og voru þrír  einstaklingar til viðbótar ráðnir til starfa. Starfsemin var hýst í húsi Blindrafélagsins að Hamrahlíð 17. Kennsluráðgjöfin var og er liður í þeim áformum ríkisins að opna nýja þekkingar- og þjónustumiðstöð fyrir blint, sjónskert og daufblint fólk þann 1. janúar nk. Helga var mjög leiðandi í því starfi, bæði hvað varðar hugmyndafræði og fagmennsku.

Hún vann ætíð ötullega að mannréttinda- og hagsmunamálum blinds og sjónskerts fólks og hafði djúpan og næman skilning á þörfum þess, takmörkunum og getu.

Greinin sem hér birtist var birt í Blindrasýn haustið 2007 og verður nú birt aftur í minningu höfundar.
Í eftirfarandi greinarstúf fjalla ég um kennslu blindra og sjónskertra nemenda. Greinin er byggð á bókunum Blind and Visually Impaired Students: Educational Service Guidelines sem kom út árið 1999 og ritstýrt var af Pugh og Erin og Education and Rehabilitation for Empowerment eftir C. Edwin Vaughan og James H. Omvig sem kom út árið 2005. Auk þess nýti ég reynslu mína úr störfum sem kennari blindra og sjónskertra nemenda hér á landi, í Finnlandi og Nýja Sjálandi. 

Sjónskertir og blindir nemendur eru jafn ólíkir og þeir eru margir, þeir eiga það eitt sameiginlegt að sjá illa eða ekkert. Vaughan og Omvig (2005) segja að erfiðleikar sem blint og sjónskert fólk tekst á við í daglegu lífi tengist síst sjónmissinum heldur felist þeir í baráttunni við fordóma í samfélaginu. Baráttunni við að sýna fram á að þrátt fyrir sjónskerðingu er hægt að lifa góðu lífi og að blint og sjónskert fólk er ekkert öðruvísi en annað fólk. Það þarf að tileinka sér aðrar aðferðir en sjáandi fólk, til dæmis við lestur og að fara milli staða. Með þekkingu og góðu aðgengi má segja að sjónskerðing geti verið óþægileg en í lífinu takast allir á við einhver óþægindi.

Sjáandi börn læra með því að horfa á aðra og herma eftir þeim. Blind og sjónskert börn þurfa sérstaka kennslu og leiðbeiningar til að læra það sem jafnaldrar þeirra læra með sjóninni. Áður en sjáandi ungbörn fara að hreyfa sig milli staða horfa þau í kringum sig, hlutir sem þau ná ekki í verða spennandi og þau leita leiða til að komast í færi við þá. Þau læra smám saman að þekkja umhverfi sitt, taka eftir breytingum og gera sér grein fyrir fjölbreytileikanum í umhverfinu. Blind og sjónskert börn þurfa að kynnast umhverfinu á annan hátt. Þau fara sjaldan af stað til að skoða sig um þar sem þau sjá ekki það sem gæti vakið áhuga þeirra og þó að þau heyri spennandi hljóð er óvíst að þau heyri þau betur þó þau færi sig nær. Við lifum í sjónrænum heimi og það getur verið erfitt fyrir okkur sem erum sjáandi að skilja hvernig blind og sjónskert börn „sjá“ umhverfi sitt (Pugh og Erin, 1999).

Hvernig lítur skólabyggingin út í huga nemanda sem er blindur, gerir hann sér grein fyrir því að efri hæðin situr beint ofan á neðri hæðinni og að lyftan er á sama stað á báðum hæðum? Tíu ára nemandi spurði mig einu sinni: „Heyrðu Helga! Þegar við erum að ganga, fara bílarnir hratt framhjá okkur, sérðu hvernig húsin hreyfast?“ Ég var dálitla stund að átta mig á því hvað hann átti við en auðvitað var mjög rökrétt að húsin færðust hægt framhjá en bílarnir hratt. Spurningar sem þessar er ólíklegt að kennari fái nema hann sé í góðu sambandi við nemandann. Hvernig getur leikfangabíll verið bíll? Í huga blinda barnsins getur bíll verið eitthvað sem maður sest inn í, það titrar, gefur frá sér ákveðið hljóð og eftir vissan tíma er maður kominn á annan stað. Fyrir okkur sem erum sjáandi er þetta miklu frekar lýsing á tímavél en bíl því við sjáum bílinn sem tæki á fjórum hjólum með ákveðna lögun og útlit. Eitt af hlutverkum blindrakennara er að leita leiða til að aðstoða blinda og sjónskerta nemendur við að skilja þennan sjónræna heim sem við lifum í og að aðstoða foreldra og annað fagfólk sem gerir sér ekki alltaf grein fyrir muninum á sjónrænum raunveruleika og raunveruleikanum sem byggir á hinum skynfærunum.

Blindir og sjónskertir nemendur þurfa að beita sérstökum aðferðum til að geta fylgt jafnöldrum sínum eftir í námi. Þó að flestir geti fylgt almennri námskrá  þurfa þeir einnig að læra sérstakar aðferðir og leiðir til að skilja og tileinka sér námsefnið. Má þar nefna lestur og skrift á blindraletri, lestur stækkaðs leturs, notkun hljóðbóka og túlkun á upphleyptum myndum en sjónskertum einstaklingi getur reynst erfitt að átta sig á tvívíðum myndum. Ekki er hægt að ætlast til þess að almennir kennarar geti kennt þessi atriði nema í nánu samstarfi við sérmenntaða blindrakennara (Pugh og Erin, 1999).

Blindir og sjónskertir nemendur þurfa að læra að bjarga sér í daglegu lífi. Sjáandi ungmenni fá ógrynni upplýsinga með því að horfa í kringum sig en blindir og sjónskertir einstaklingar þurfa að beita öðrum leiðum og ýmsum hjálpartækjum. Eftirfarandi þætti þarf að kenna sérstaklega og fer sú kennsla fram innan og utan skólans:


Námstækni og skipulag

Sjónbeiting/sjónþjálfun

Að rata og komast um (umferli)

Athafnir daglega lífsins (ADL)

Notkun tæknihjálpartækja

Starfs- og atvinnufræðsla

Félagsfærni

Áhugamál og tómstundir 

(Pug og Erin, 1999).

Ég geri mér grein fyrir því að spurningar vakna um hlutverk skólans þegar þessi listi er skoðaður. Þetta eru greinar sem kenndar voru í blindraskólum og hafa því miður oft orðið að víkja í almennum skólum bæði sökum skorts á fagfólki og vangaveltum um hlutverk skólanna. Lög um grunnskóla nr. 66/1995 segja: „Hlutverk grunnskólans, í samvinnu við heimilin, er að búa nemendur undir líf og starf í lýðræðisþjóðfélagi sem er í sífelldri þróun“. Hversu vel að vígi stendur einstaklingur sem skilar afburða námárangri á prófum en getur ekki farið út í búð, þvegið fötin sín, átt samskipti við annað fólk eða sett sér markmið varðandi atvinnu? 

Staða blindra og sjónskertra námsmanna er beintengd þekkingu þeirra sem vinna með þeim. Starfsmennirnir verða að þekkja aðferðir og kennslugögn sem blindir og sjónskertir nemendur þurfa til að ná árangri í námi og almennri færni. Nauðsynlegt er að gera sér grein fyrir því að læknisfræðilegt mat á sjónskerðingu segir ekki til um þörf einstaklingsins á sérkennslu og stuðningi. Við erum öll miklu merkilegri og flóknari en svo að ein afmörkuð mæling geti sagt eitthvað til um þarfir okkar í námi, starfi og daglegu lífi.

Ég tek undir orð Kenneth Jernigan (1999) en hann sagði að  raunverulegur vandi blindra og sjónskertra einstaklinga fælist ekki í skorti á sjón heldur mistúlkun og misskilningi meðal almennings. Það er því eitt af hlutverkum fagfólks að standa með blindum og sjónskertum einstaklingum í baráttunni við að leiðrétta þennan misskilning.

Helga Einarsdóttir
Heimildir

Jernigan, K., (1999). Blindness, Concepts and Misconceptions. Tekið af vefnum 9. september 2007. http://www.nfb.org/Images/nfb/Publications/convent/blndnesc.htm

Lög um grunnskóla nr. 66/1995 með áorðnum breytingum 77/1996, 11/1997, 104/1999, 48/2001, 98/2006.

Pugh, G.S. og Erin, J. (Ritstj.). (1999). Blind and Visually Impaired Students: Educational Service Guidelines. Watertown, MA: Perkins School for the Blind.

Vauhan, C.E. og Omvig, J.H. (2005). Education and Rehabilitation for Empowerment. Greenwich, Conneticut: Information AGE Publishing.
Emma Parka

Emma Parka var einn þátttakenda á heimsþingi blindra í Genf nú í ágúst. Hún er frá einu af fátækustu ríkjum heims, Siera Leone. Blaðamaður Blindrasýnar hitti Emmu og ræddi við hana m.a. um landið hennar og tækifæri bæði kvenna og blindra í Siera Leone. 

Siera Leone er í Vestur-Afríku og íbúafjöldinn er um 6,2 miljónir, þar af er talið að um þrjúhundruð þúsund manns séu blindir og sjónskertir. Siera Leone er ekki stórt land, stærð þess er aðeins um sjötíu prósent af stærð Íslands. Í Siera Leone er að mestu töluð enska en auk þess eru tólf önnur tungumál töluð í landinu.

Blaðamaður byrjar á því að spyrja Emmu hvernig æska hennar hafi verið. Emma brosir og segist eiga margar góðar minningar frá því hún var lítil stelpa og unglingur. „Við krakkarnir lékum okkur oft í kúluspilum, teiknuðum margt í sandinn og fórum í feluleiki. Einu sinni þegar ég hélt að ég hefði falið mig mjög vel, fannst ég strax, fyrst af öllum krökkunum. Þá hafði ég falið mig ofan í tunnu. Ég sá ekki að það voru mörg göt á tunnunni og í gegnum þau sást í mig. Ég var rosalega vonsvikin. En svo þegar ég átti að leita að krökkunum var ég oft snögg að finna hvar krakkarnir földu sig.“ 

Emma deilir fleiri æskuminningum með okkur: „Ég man líka þegar ég fékk að fara með föður mínum í bæjarferðir. Það gerðist ekki oft. En stundum fór ég með og fékk e.t.v. að kaupa kúlur til þess að leika mér með. Faðir minn var í góðri vinnu og höfðum við fjölskyldan góð efni miðað við marga aðra.“ 

Emma segir að móðir hennar hafi látist þegar hún var aðeins níu ára og þurfti faðir hennar þá að finna sér nýja konu til þess að hugsa um okkur krakkanna ásamt því að sinna húsverkum. Faðir hennar lést svo þegar hún var á þrítugsaldri og var það henni mjög sárt að missa hann. Hún segist hafa lært margt af honum og litið upp til hans. Hann sé hennar fyrirmynd í lífinu. 

Blaðamaður spyr Emmu hvernig það sé að vera fötluð kona í þriðja heiminum. „Það var vissulega erfitt að vera blind og mega ekki gera ýmislegt sem aðrar stelpur máttu gera. Fatlaðar stúlkur og konur voru og eru enn neðarlega í þjóðfélagsstiganum. Það er nógu erfitt að vera kona þó fötlunin bætist ekki ofaná. Ég var heppin að fá að mennta mig. Ég fluttist um tíma til Bandaríkjanna til þess að leggja stund á nám í blindrakennslufræðum,“ segir Emma. 

Emma á einn bróður sem er þremur árum eldri en hún. Foreldrar Emmu misstu tvö börn sín áður en þau komust á legg. Þar sem systkinin voru fá gat móðir hennar sinnt Emmu vel. Emma fékk að mennta sig en það hefði hún ekki fengið ef syst-kinin hefðu verið mörg. Þar sem hún er blind hefði hún alltaf verið síðust úr systkinahópnum til að fá að ganga menntaveginn. Emma segir: „Fatlaðar konur hafa litla möguleika á að lifa sómasamlegu lífi og eiga erfitt með að fá vinnu. Til dæmis einföld vinna eins og að þvo þvotta eða annað slíkt var ekki í boði þegar ég var ung, en fordómarnir hafa þó minnkað á síðustu árum. Ungar konur í dag eru oft á tíðum úti á vinnumarkaðnum og jafnrétti kynjanna hefur aukist. En afrískar konur eiga enn langt í land miðað við kynsystur þeirra á Vesturlöndum. Í dag er loks farið að líta á konur sem mannauð, en ekki birgði á þjóðfélaginu.“

Emma er spurð hvernig það hafi verið að flytjast að heiman og stofna fjölskyldu. „Ég var full tilhlökkunar þegar ég hóf búskap með eiginmanni mínum og var heppin með eiginmann miðað við aðrar konur í hennar heimalandi. Það var spennandi að eignast sitt eigið heimili og geta ráðið sér örlítið meira sjálfur. En það er samt alltaf þannig að konan er undirgefin og á að hlíða skipunum eiginmannsins. Konan er gefandi á meðan eiginmaðurinn er þiggjandi, ásamt því að vera fyrirvinna fjölskyldunnar. Hann er húsbóndinn og það fylgja allir á heimilinu hans orðum. Konan þarf alltaf að vera reiðubúin fyrir hann.“ Emma segir einnig að ofbeldi sé ríkjandi gagnvart konum, lýsingar hennar á því eru ógnvekjandi og verða ekki hafðar eftir hér.

Maðurinn hennar Emmu lést fyrir nokkrum árum síðan. „Það var hræðilegt. Læknar gátu ekki gefið mér skýringu á því hvaða mein dró hann til dauða. Þarna var ég ein með þrjá unglinga. Lífslöngunin var ekki mikil eftir að hann dó en börnin héldu í mér lífinu. Ég gat ekki hugsað mér að þau færu á munaðarleysingjahæli. Ég varð að halda áfram og vissulega var það mér til happs að ég átti marga góða að sem aðstoðuðu mig með heimilið“ segir Emma.

Þegar Emma er spurð hvaða draum hún hafi gagnvart blindum í Siera Leone segir hún að hún vildi óska þess að öll blind börn þar hefðu kost á hvíta stafnum og öðrum hjálpartækjum. Einnig óskar hún þess að öll blind börn ættu kost á grunnmenntun og að þau fái aðstoð við að læra að komast af eins og börn á Vesturlöndum. Svo væri óskandi að blind börn fái að vera heima hjá sér í stað þess að vera send á stofnanir. 

Að lokum er Emma spurð hvernig Íslendingar geti aðstoðað fólk í Siera Leone og öðrum þróunarríkjum. Emma hugsar sig vel um og segir að það sé hægt að hjálpa fólki í Afríku á ýmsa vegu. „Ef ég hugsa um blinda og sjónskerta, þá getið þið hjálpað okkur í baráttunni við onco sjúkdóminn. Onco sýkillinn er blóðsuga sem sest í augu manna. Um 80% blindu í Afríku er af völdum onco sýkilsins en hana má lækna á auðveldan hátt. Meðferðin kostar einungis um fimm hundruð íslenskar krónur. Það myndi þýða að milljónir manna í Afríku ættu kost á því að fá sjónina á ný og gætu unnið fyrir sér og sínum.“

Emma er ekki viss um að það sé rétt að senda einungis peninga til Afríku. „Peningarnir sem Vesturlandabúar senda til Afríku rata ekki alltaf til þeirra sem þurfa á þeim að halda.“ Emma reiknar ekki með því að hún sé að segja nýjar fréttir hérna, en spilling er oft a tíðum landlæg í Afríku. „Ég vil frekar sjá fólk koma til Afríku, bæði sjálfboðaliða og sérfræðinga. Sjálfboðaliðarnir geta kennt börnunum svo margt. Sérfræðingarnir gætu kennt þeim fullorðnu og ráðamönnum hvernig best sé að nýta mannauðinn. Kenna fólki að byggja hús, lækna fólk og auka menntun. Peninga má nota til þess að kaupa skólabækur og annað skóladót ásamt ýmsum tækjum og tólum sem notuð eru á spítölum. Gott mennta- og heilbrigðiskerfi er grunnurinn að góðu þjóðfélagi,“ segir Emma að lokum.
BO

Jólakort Blindrafélagsins 2008

Blindrafélagið hefur um árabil gefið út jólakort og merkisspjöld á jólapakka til styrktar starfseminni. Í ár verða gefnar út tvær gerðir af jólakortum.

Jólakort með myndinni „Jólastjörnur“ eftir listakonuna Mæju. Þau eru seld 8 saman í pakka ásamt umslögum á 1.000 kr. Merkispjöldin eru 8 í pakka og eru seld á 300 kr.

Kort með ljósmynd af Skaftafelli í Öræfum eftir Sigurgeir Sigurjónsson, ljósmyndara. Þau eru seld 15 saman í pakka ásamt umslögum á 1.800 kr.

Hægt er að nálgast kortin hjá Blindrafélaginu, Hamrahlíð 17, 105 Reykjavík, sími 525 0000 eða senda tölvupóst 
á blind@blind.is. 

Blindrafélagið vill biðja landsmenn að styrkja félagið með kaupum á þessum fallegu jólakortum.

Sölumenn frá Blindrafélaginu munu ganga í hús í nóvember og desember og bjóða kortin til sölu. 

Sölufólk óskast til að selja jólakortin og eru góð sölulaun í boði. 
Upplýsingar í síma 525 0000.
